
Kasdienībė 

Padirbiesem, padirbiesem,  

Suotē dounas prisijiesem.  

Pu tuo mausem i Kanada  

Užsigertė limonada  

Dar so atsegto prasporko –  

Iš Kanadas i Maljorka.  

Tik jau ne, nenusidietė,  

Ramē pliažė pasidietė.  

Paskiau, saka tuokės puonės,  

Kad australā gerė žmuonės.  

Su čebovēs pasiediesio,  

Tris akmėnžovės sujieso.  

Paskiau, kad pašiurpint kūna,  

Pašuoliousio unt kengūru.  

Aiško, nebluogā dar būto  

Pavaikīt savanuos liūtu  

Ėr iš Aprėkas platībiu – 

Kor daugiau linksmībiu...  

Taigi, tėisē i Parīžio –  

Nusipėrkso maiša rīžiu.  

Pagal dabartėnė rinka,  

Mūsa kroupā baisē bringa,  

Tad kāp i numus sugrīža,  

Kāp kad reikint nusi...šnīpša.  

Er, padiejės rėibi taška,  

Viel iš miešla sunkso vaška.  

Tēp pakelsem bėndra līgi,  

Ėr gīventė būs bepigi.  

Svarbo tik nenusimintė,  

Kumet kīšius draus baimtė,  



Nebeplieštė, nebevuogtė.  

Dėrbtė lėips žmuogėškā išmuoktė....  

Kuožnos dėrbto sava darba,  

Kam badirbsi, vėskas svarbo.  

Doutė ne vėn tik žadietė,  

Plepalās neikirietė.  

Leisto žmuogou atsigautė,  

Toukart prašuom rēkalautė,  

Nes nu obaga kon gausi,  

Nebėnt terba ar par ausi. 

 


